
Saya menyeru agar kita bersama-sama meningkatkan ketagwaan kita

kepada Allah SWT dengan melaksanakan segala perintah dan meninggalkan

segala perkara yang dilarang-Nya. Semoga kita semua diberikan kebahagiaan

dan kejayaan di dunia dan akhirat.

Saat kita melangkah ke rumah Allah SWT pada hari ini dengan hati yang
tenang dan langkah yang dipermudahkan, marilah kita berhenti sejenak untuk
merenung suatu hakikat, bahawa di belahan bumi yang sama, ada insan yang keluar
dari rumah dalam keadaan cemas, ada keluarga yang hidup dalam ketakutan,
bahkan ada yang tidak pasti sama ada mereka akan pulang semula atau tidak.
Alhamdulilllah kita di tanah air ini masih mampu hidup dalam suasana aman, masih
mampu beribadah tanpa gangguan, dan masih dapat menjalani kehidupan dalam
keadaan aman dan sejahtera. Maka sesungguhnya nikmat ini bukanlah suatu
kebetulan, tetapi suatu kurniaan besar daripada Allah SWT yang waijib disyukuri dan

dipelihara.

Bersempena Hari Keputeraan Kebawah Duli Yang Maha Mulia Seri Paduka
Baginda Yang di-Pertuan Agong Sultan Ibrahim, pada hari ini mimbar akan
membicarakan khutbah bertajuk “DIRGAHAYU TUANKU: AMANAH RAJA,
TANGGUNGJAWAB RAKYAT”.

Sesungguhnya Islam meletakkan kepimpinan sebagai satu amanah yang

besar, bukan sekadar kemuliaan yang diagungkan. Dalam konteks negara kita, Seri

Paduka Baginda Yang di-Pertuan Agong bukan sekadar lambang kedaulatan

negara, bahkan Baginda merupakan payung yang menaungi rakyat, pemelihara

agama serta tiang seri kepada kestabilan negara.

Firman Allah SWT dalam Surah al-Nisa’ ayat 59 yang dibacakan di awal tadi

yang bermaksud:

“Wahai orang yang beriman, taatilah Allah dan taatilah Rasul (Muhammad)
serta ululamri (orang yang berkuasa) dalam kalangan kamu! Kemudian, jika kamu
berbeza pendapat (berselisihan) dalam sesuatu perkara, maka kembalikanlah
kepada (kitab) Allah (al-Quran) dan Rasul-Nya (sunahnya) jika kamu benar benar
beriman kepada Allah dan hari akhirat. Yang demikian itu adalah lebih baik (bagimu)

dan lebih elok pula kesudahannya.”

Perintah untuk mentaati Ulil Amri setelah diperintahkan untuk mentaati Allah

SWT dan Rasul-Nya menunjukkan bahawa ia adalah satu kewajipan yang besar ke

atas setiap Muslim. Ini memberi isyarat bahawa kepimpinan dalam Islam adalah
amanah yang tinggi, manakala ketaatan pula adalah tanggungjawab yang lahir

daripada keimanan.

Perintah untuk mentaati pemimpin bukan sahaja dinyatakan di dalam al-
Quran, bahkan ia turut diingatkan oleh Baginda SAW untuk mentaati pemimpin

selagi mana masih dalam perkara kebaikan dan bukan perkara maksiat.

Hadis yang diriwayatkan daripada Ibnu Umar Radiallahuanhuma bahawa
Rasulullah SAW bersabda:

“Dengar dan taat (kepada pemimpin) adalah satu hak (yang mesti ditunaikan)
selagi mana tidak diperintah untuk melakukan perkara maksiat. Jika diperintah untuk

melakukan perkara maksiat maka tidak perlu dengar dan patuh (maksiat tersebut).”

(Riwayat al-Bukhari).

Dalam warisan hikmah Melayu disebut bahawa raja dan rakyat berpisah tiada.
Raja dan rakyat itu ibarat aur dengan tebing, saling menguatkan dan tidak terpisah
dalam menghadapi apa jua cabaran. Bahkan boleh diumpamakan seperti bahtera di
lautan, di mana Raja sebagai nahkoda yang menentukan arah, manakala rakyat
sebagai pendayung yang menggerakkan perjalanan. Jika salah satu pincang, maka

bahtera itu tidak akan sampai ke destinasi yang dituju.

Pada hari ini, dunia sedang berdepan dengan pelbagai ketidaktentuan.
Pergolakan di beberapa wilayah, tekanan ekonomi yang semakin dirasai, serta
cabaran sosial yang kian mencabar kesabaran masyarakat. Semua ini memberi
kesan kepada kehidupan kita sebagai rakyat sama ada secara langsung atau tidak

langsung.

Dalam keadaan seperti ini, negara tidak mampu berdiri dengan satu kekuatan

sahaja. la tidak boleh bergantung hanya kepada kepimpinan, dan tidak juga boleh

diserahkan kepada rakyat secara terpisah. Bahkan, ia menuntut suatu kesatuan

yang utuh, di mana semua pihak menggembeleng tenaga, saling mempercayai dan

saling menguatkan.

Firman Allah SWT dalam Surah al-Maidah, ayat 2:

“Dan hendaklah kamu bertolong-tolongan untuk membuat kebajikan dan
bertagwa, dan janganlah kamu bertolong-tolongan pada melakukan dosa (maksiat)

dan pencerobohan.”

Dalam mendepani segala cabaran ini, marilah kita bersama-sama
menggembeleng tenaga, memperkukuh perpaduan, memperbaiki akhlak dan
mengukuhkan kepercayaan antara satu sama lain. Jangan kita hanya menuntut
keamanan, tetapi kita sendiri menjadi sebab kepada kerosakan. Jangan kita hanya
mengharapkan kestabilan, tetapi kita sendiri lalai dalam melaksanakan

tanggungjawab.

Pada hari ini kita menzahirkan rasa kasih dan setia dengan ungkapan
Dirgahayu Tuanku. Namun hakikat kesetiaan bukan terletak pada lafaz semata-
mata, tetapi pada sikap dan tindakan. Sesungguhnya amanah itu bukan hanya
terpikul di bahu pemimpin, tetapi turut tergalas di bahu setiap rakyat jelata. Jika Raja
memayungi dengan keadilan, maka rakyat hendaklah memakmurkan dengan
ketaatan. Jika pemimpin menjaga negara, maka rakyatlah yang menjaga jiwa

bangsa.

Mengakhiri khutbah pada hari ini, marilah kita mengambil beberapa nasihat

penting sebagai pedoman dalam kehidupan.

1. Umat Islam hendaklah melaksanakan kewajipan dengan menzahirkan
ketaatan dan kesetiaan kepada pemimpin selagimana tidak bercanggah dengan
syariat, kerana daripadanya lahir kestabilan dan kesejahteraan negara.

2. Umat Islam hendaklah memperkukuh kesatuan, saling mempercayai dan 20
berganding bahu, kerana kekuatan negara tidak terletak pada individu semata-mata,
tetapi pada kebersamaan seluruh rakyatnya.

3. Umat Islam hendaklah bertanggungjawab memelihara akhlak, disiplin dan
keharmonian masyarakat, kerana sesungguhnya kerosakan itu sering bermula
daripada kelalaian manusia sendiri, sedangkan kebaikan pula lahir daripada

kesedaran dan tanggungjawab bersama.

“laitu orang (Islam) yang jika Kami tequhkan kedudukan mereka di muka bumi
nescaya mereka mendirikan solat, menunaikan zakat, menyuruh berbuat makruf dan
mencegah daripada perbuatan yang mungkar. Dan ingatlah kepada Allah jua

22
kembali segala urusan.”.

(Surah al-Haj: 41).

Ya Allah! Kukuhkanlah akidah umat Islam berteraskan pegangan Ahli Sunnah Wal

Jamaah yang berada di atas jalan Nabi Muhammad SAW dan para sahabat

Radiallahuamhum, seperti yang telah dirumuskan oleh Imam Abu Hasan al-Asya'ri
13

dan Imam Abu Mansur al-Maturidi, beramal dengan Mazhab Al-Syafi'e dan
menerima tiga mazhab yang lain, serta bertasawwuf dengan jalan Imam Junaid al-

Baghdadi dan Imam al-Ghazali..

Jauhkanlah kami daripada segala bentuk rasuah dan salah guna kuasa,
begitu juga kesesatan dan sifat ekstrim, serta lindungilah kami daripada fitnah yang

boleh menggugat kesatuan dan perpaduan umat Islam.

Ya Allah! Kurniakanlah keamanan dan kemakmuran kepada negara dan
negeri kami. Peliharalah kami daripada segala bentuk bala bencana, fitnah dan
musibah. Anugerahkanlah kepada kami para pemimpin yang berintegriti, tegas dan

berani menegakkan kebenaran berlandaskan syariat-Mu.

Ya Allah! Lindungilah umat Islam dan Masjid Al-Agsa di Palestin. Peliharalah
mereka daripada kezaliman dan kejahatan, serta kurniakanlah mereka ketabahan,

kekuatan, dan kemenangan.

